
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৫০
রূপসী বোম্বেটে



 বোম্বেটেরা দুই দলে বিভক্ত হইয়া পথপ্রান্তবর্ত্তী বৃক্ষের অন্তরালে আশ্রয় গ্রহণ করিল।

 রাত্রি বারোটা বাজিবার কয়েক মিনিট পূর্ব্বে দশজন প্রহরী প্রাসাদের দিকে অগ্রসর হইল। বল বাহুল্য, ইহারা কাপ্তেন আলামেডার অধীনস্থ প্রহরীদের ছুটী দিবার জন্য টাকার পাহারা দিতে যাইতেছিল।

 এই সকল প্রহরীর সঙ্গে আলো ছিল না; তাহারা চলিতে চলিতে দেখিতে পাইল, তাহাদের সম্মুখ ও পশ্চাৎ হইতে দুই দল লোক ঠিক একই সময়ে আসিয়া তাহাদের ঘাড়ের উপর লাফাইয়া পড়িল! এই অদ্ভুত ব্যাপারে তাহারা এরূপ বিস্মিত হইয়াছিল যে, তাহারা আত্মরক্ষা করিবারও অবসর পাইল না; বিস্মিত ও কিংকর্তব্যবিমূঢ় প্রহরীর মুখব্যাদন করিবার পূর্ব্বেই বোম্বেটেরা তাহাদের মুখে বালুকাপূর্ণ থলি চাপাইয়া দিয়া তাহাদের মুখ বন্ধ করিল; তাহার পর সকলকে বাঁধিয়া ফেলিল।—মুহূর্ত্ত মধ্যে এই কাণ্ড ঘটিল।

 রাইমার অস্ফুট স্বরে অনুচরগণকে বলিল, “উহাদের পোষাক খুলিয়া লইয়া শীঘ্র পরিধান কর; কোট, কোমরবন্ধ ও টুপি লইলেই চলিবে, প্যাণ্টগুলা না বদলাইলে ও ক্ষতি নাই। বন্দুকগুলা ও সঙ্গে লইতে ভুলিও না।”

 রাইমার স্বয়ং লেফটেনাণ্টের পোষাক খুলিয়া লইয়া পরিধান করিল। সকলের পরিচ্ছদ-পরিবর্ত্তন শেষ হইলে, তাহারা প্রাসাদের সিংহদ্বারে উপস্থিত হইল; আমেলিয়া ও তাঁহার মাতুল সকলের পশ্চাতে রহিলেন।

 দেউড়ীতে দুইজন সশস্ত্র প্রহরী পাহারায় নিযুক্ত ছিল; তাহারা দেউড়ীর দুই পাশে দাঁড়াইয়া ঝিমাইতেছিল, বোম্বেটেদের চিনিতে

				 এই পাতা শেষ সম্পাদিত হয়েছে ১৫:৩৬টার সময়, ১২ এপ্রিল ২০২৩ তারিখে।

